
Nafarroako Gorteetako kide den eta Alderdi Popularra talde parlamentarioari atxikita dagoen Irene Royo Ortín andreak, Legebiltzarreko Erregelamenduan xedatuaren babesean, honako mozio hau aurkezten du, Funtzio Publiko eta Barne  Batzordean eztabaidatzeko:
Zioen azalpena
Burokrazia: gai jakin batzuk administratzeaz eta kudeatzeaz arduratzen den antolaketa-sistema bat, arau eta prozedura espezifiko batzuei jarraikiz.
Etimologikoki, burokrazia hitza frantseseko bureaucratie hitzetik heldu da. Honela dago osaturik: frantseseko bureau (bulego, idazmahai esan nahi du) eta -krazia atzizkia ( grekoko - κρατία, hau da,"gobernua", "nagusitasuna" edo "boterea").
Adimen artifizialaren garai honetan, zaila da ulertzea nola den posible Administrazioaren eta administratuen arteko izapide burokratikoak hain korapilatsuak izatea. Herritarrek arlo horretan aurkeztutako kexak era askotakoak dira, baina badute puntu komun bat:  arazoa –hutsala izanagatik– konpontzeko zailtasunak, arazoa korapilatu egiten baita aldez aurretiko hitzorduen, beti komunikatzen dauden telefonoen eta eskegita geratzen diren webguneen artean. Horri gehitzen zaio enpresaburuen eta autonomoen elkarteek egiten dituzten eskarietan sartzen dituztela, premiazkoenen artean, burokrazia eta epeak murriztea, euren lana egiteko behar dituzten baimenak eta lizentziak lortzeari begira.
Burokraziak kostu handia dauka zerbitzu publikoen prestazioari dagokionez ere,  zeren izugarri garestitzen baititu eta bikoiztasunak sortzen baititu; horregatik da beharrezkoa kostu horiek murriztea.
Eraldaketa Digitalerako eta Funtzio Publikoaren Ministerioak eta enpresaburuen nahiz gizarteko zazpi elkartek (CEOE-Cepyme, Espainiako Merkataritza Ganbera, CERMI, ATA, CEPES, UPTA eta PMP)  orain dela gutxi aurkeztu dituzte Administrazioaren zama burokratikoak arintze aldera duela bi urte sinatutako akordioaren emaitzak.
Hitzarmen horien bitartez, gizarte zibileko organizazioek zama eta oztopo administratibo horiek identifikatzen dituzte, Administrazioari jakinarazten dizkiote eta Administrazioa arduratzen da horiek aztertzeaz eta konponbide bat bilatzeaz.
Lankidetza horren fruitu, Administrazioak 175 proposamen jaso ditu eta hobekuntzak egin ditu zenbait arlotan. Hona emaitzak:
• Izapideen sinplifikazioa, Administrazioa entitate pribatuen beharrizanetara hurbiltzeko, interesdunei Kit Digital-ean emandako arreta hobetzeko xedez. 
• Factura-e tresna hobetzea, interfazea erabilgarriagoa eta intuitiboagoa izan dadin.
• Dokumentu jakin batzuk eman behar ez izatea zenbait prozeduratan, Administrazioak jada badauzkalako.
• Administrazioak erantzuna emateko epeak murriztea.
• Organismoen arteko hitzarmenak egitea edo zabaltzea datu-bitartekotzari dagokionez, ekiditeko datu horiek interesdunei eskatzea prozeduretan.
• Erabiltzaileei informazioa eta arreta emateko bideak ezartzea, hala telefonoz nola presentzialki, bereziki kolektibo ahulenen kasuan.
• Aplikazioen erabileran eta zenbait prozedurari buruzko orientazioan erabiltzaileei laguntzeko gidak prestatzea/hobetzea.
Zalantzarik gabe, zama administratiboa arintzeko neurriek jarduera ekonomikoa sustatzen dute, eta sinplifikatu egiten dituzte herritarrek eta enpresek administrazioekin dauzkaten harremanak.
Hori dela-eta, honako erabaki proposamen hau aurkeztu dugu:
BAT. Plan estrategiko bat taxutzea zama administratiboak sinplifikatu eta murrizteko, Administrazio Publikoan burokrazia murrizteko.
BI. Dekretu bat egitea, herritarrak zerbitzu publikoetan bitarteko elektronikoen bidez nola sartu arautzeko, Foru Komunitateko Administrazio orokorraren Interneteko presentzia arautzeko, horren kudeaketaren erantzukizunak eta eginkizunak ezartzeko eta  webguneen nahiz gailu mugikorretako aplikazioen eskuragarritasuna bermatzeko.
HIRU. Profil teknologikoak bultzatzea administrazioaren barruan, bai eta horien lanbide balorazioa eta karrera ere.

